Төсөл 
МОНГОЛ УЛСЫН ХУУЛЬ 

2016 оны ...дугаар                                                                                     Улаанбаатар

сарын ...ны өдөр                                                                                              хот  

ТӨР, СҮМ ХИЙДИЙН ХАРИЛЦААНЫ ТУХАЙ ХУУЛЬД 

НЭМЭЛТ, ӨӨРЧЛӨЛТ ОРУУЛАХ ТУХАЙ  

1 дүгээр зүйл.Төр, сүм хийдийн харилцааны тухай хуульд доор дурдсан агуулгатай дараах зүйл, хэсэг, заалт нэмсүгэй: 



1/ 3 дугаар зүйлийн 6 дахь хэсэг: 
“6.Бага насны хүүхдийг шашны байгууллагын үйл ажиллагаанд татан оролцуулах, эцэг, эх, хууль ёсны асран хамгаалагчийн зөвшөөрөлгүйгээр сүм, хийд, цуглааны сургалтад оролцуулахыг  хориглоно.”


2/ 5 дугаар зүйлийн 4 дэх хэсэг:
“4.Аймаг, нийслэлийн иргэдийн Төлөөлөгчдийн Хурлын дэргэд “Шашны асуудал эрхэлсэн зөвлөл ажиллана. Зөвлөлийн бүрэлдэхүүний тоо, төлөөлөл, ажиллах журмыг аймаг, нийслэлийн иргэдийн Төлөөлөгчдийн Хурлын  Тэргүүлэгчид батална.

5.Зөвлөлийн ажиллах үлгэрчилсэн журмыг хууль зүйн асуудал эрхэлсэн Засгийн газрын гишүүн батална.”
3/7 дугаар зүйлийн 11,12,13 дахь хэсэг: 
“11.Шашны байгууллагын хамба лам, пастор, имам, молла зэрэг тэргүүн нь тухайн шашны чиглэлээр зохих боловсрол эзэмшсэн, энэ чиглэлээрээ 3-аас доошгүй жил ажилласан  Монгол Улсын иргэн байна. 

12.Бөө /зайран, удган/,үзмэрч, зурхайч зэрэг хувиараа шашны зан үйлийг гүйцэтгэж байгаа иргэн нь аймаг, нийслэлийн иргэдийн Төлөөлөгчдийн Хурлын дэргэдэх шашны асуудал эрхэлсэн зөвлөлд бүртгүүлсний дараа бусдад үйлчилгээ үзүүлж болно.
13.Уул, овоо, ой, усны сан бүхий газарт шашны байгууллага аливаа зан үйл үйлдэхдээ байгаль орчныг хамгаалах хууль тогтоомжийг дагаж мөрдөнө”  

4/ 91 дүгээр зүйл: 
“91дүгээр зүйл. Шашны байгууллагыг үүсгэн байгуулах       зөвшөөрөл олгохоос  татгалзах 
1.Аймаг, нийслэлийн иргэдийн Төлөөлөгчдийн Хурлын Тэргүүлэгчдийн хуралдаанаар шашны асуудал эрхэлсэн зөвлөлийн саналыг үндэслэн шашны байгууллагыг үүсгэн байгуулах зөвшөөрөл олгохоос дараах тохиолдолд татгалзана: 


1/шашны байгууллагын зорилго, үйл ажиллагаа Монгол Улсын Үндсэн хууль, бусад хууль тогтоомжийг зөрчсөн бол; 


2/үүсгэн байгуулагдаж байгаа байгууллага нь шашны бус гэдэг нь тогтоогдсон бол;  


3/ зөвшөөрөлгүйгээр үйл ажиллагаа явуулсан бол;  


4/ гэрчилгээний хугацаа дууссан бол;

5/хуурамч бичиг баримт бүрдүүлэн үйл ажиллагаа явуулсан нь тогтоогдсон бол.
2.Энэ хуулийн 91 дүгээр зүйлийн 1 дэх хэсэгт заасан байгууллага шашны байгууллагыг улсын бүртгэлд бүртгэхээс татгалзсан тохиолдолд үндэслэл бүхий шийдвэрийнхээ талаар өргөдөл гаргагчид бичгээр мэдэгдэнэ.” 


5/ 121 дугаар зүйл: 

121 дугаар зүйл.Гадаадын шашны байгууллагын төлөөлөгчийн газар


1.Гадаадын шашны байгууллага гэдэгт Монгол Улсын нутаг дэвсгэрээс гадна гадаад улсын хууль тогтоомжийн дагуу байгуулагдсан байгууллага хамаарна. 


2.Гадаадын шашны байгууллага нь өөрийн төлөөлөгчийн газраа Монгол Улсын нутаг дэвсгэрт нээж ажиллуулж болно.


3.Гадаадын шашны байгууллагын төлөөлөгчийн газрыг нээх, бүртгэх, үйл ажиллагааг нь зогсоох журмыг хууль зүйн болон гадаад хэргийн асуудал эрхэлсэн Засгийн газрын гишүүн батална.”


2 дугаар зүйл. Төр, сүм хийдийн харилцааны тухай хуулийн дараах зүйл, хэсэг, заалтыг доор дурдсанаар өөрчлөн найруулсугай: 



1/ 4 дүгээр зүйлийн 8 дахь хэсэг: 

“8.Лам санваартан нарын үнэмлэхүй тоо, сүм хийдийн байршлыг төрөөс хянан зохицуулах бөгөөд ийнхүү журмыг хууль зүйн асуудал эрхэлсэн Засгийн газрын гишүүн батална.” 



2/ 6 дугаар зүйл:
“6 дугаар зүйл.Шашны байгууллага  

1.Шашны байгууллага гэдэгт Монгол Улсын иргэд, эсхүл Монгол Улсын нутаг дэвсгэр дээр хууль ёсоор байнга оршин сууж байгаа бусад иргэдийн сайн дурын үндсэн дээр нэгдэж сүсэгтэн олны шашин номын эрэлт, хэрэгцээг хангах зорилгоор байгуулагдаж шашны зан үйл, хурал ном хурах, шашны хүмүүжил олгох ажил эрхлэн гүйцэтгэж байгаа энэ хуульд заасны дагуу зөвшөөрөл авч, хуулийн этгээдийн улсын бүртгэлийн тухай хуульд заасны дагуу улсын бүртгэлд бүртгүүлсэн хийд, дацан, сүм, шашны төв /цаашид “сүм, хийд” гэх/ зэргийг хамааруулна. 

2.Шашны байгууллага нь бусад шашны байгууллагад харилцан хүндэтгэлтэй хандаж, үйл ажиллагаандаа иргэний шашин шүтэх эрхийг хангаж, ард түмний эв нэгдэл, түүхэн уламжлал, зан заншлыг эрхэмлэнэ. 

3.Шашны байгууллага нь өөрийн байр, танхимтай, шашны үйл ажиллагааг эрхлэн явуулах хэрэгслэл, эд хөрөнгөтэй, тодорхой тооны ажиллагсадтай байхаас гадна шашны байгууллагын мөрдөх стандартыг хангасан байна. Шашны байгууллагын үйл ажиллагааны стандартыг тухайн шашны дээд болон төв байгууллагаас боловсруулж, стандарчилал, хэмжил зүйн байгууллагаар батлуулан, мөрдүүлж, хяналт тавьж ажиллана. 

4.Шашны байгууллага нь үйл ажиллагааныхаа талаар ажиллагсад болон сүсэгтнүүддээ байнга мэдээлж, санхүүгийн болон үйл ажиллагааныхаа тайланг жилд нэг удаа удирдах зөвлөлөөрөө хэлэлцэн, тухайн аймаг, нийслэлийн иргэдийн Төлөөлөгчдийн Хурлын Тэргүүлэгчдэд хүргүүлнэ.“ 


3/ 7 дугаар зүйлийн 8, 9 дэх хэсэг: 
“8.Шашны байгууллага нь ажиллагсадтайгаа Хөдөлмөрийн тухай хуулийн дагуу гэрээ байгуулж, тэдгээрийн хөдөлмөрийн харилцаатай холбогдсон асуудлыг зохицуулна. 

9.Шашны байгууллага нь хөдөлмөрийн гэрээгээр ажилладаг иргэн, лам санваартан нарын эрүүл мэндийн болон нийгмийн даатгалын шимтгэлийг Эрүүл мэндийн даатгалын тухай хуулийн 4 дүгээр зүйлийн 4.3, Нийгмийн даатгалын тухай хуулийн 4 дүгээр зүйлийн 2 дахь хэсгийн 1-д  заасны дагуу тус тус төлнө.”  


4/ 9 дүгээр зүйл: 
“9 дүгээр зүйл. Сүм хийд үүсгэн байгуулах, шашны байгууллагыг

улсын бүртгэлд бүртгэх, зөвшөөрлийн хугацаа сунгах

1.Тухайн нутаг дэвсгэрт байнга оршин суудаг бөгөөд 18 нас хүрсэн 10-аас доошгүй тооны иргэд нэгдэн сүм, хийд үүсгэн байгуулж болно. 


2.Энэ хуулийн 9 дүгээр зүйлийн 1 дэх хэсэгт заасан иргэдээс сүм, хийд байгуулах талаар гаргасан хүсэлтийг  аймаг, нийслэлийн иргэдийн Төлөөлөгчдийн Хурал хянан үзэж, зөвшөөрөл олгох эсэхийг шийдвэрлэнэ.

3.Аймаг, нийслэлийн иргэдийн Төлөөлөгчдийн Хурлын шийдвэрийг үндэслэн улсын бүртгэлийн асуудал эрхэлсэн төрийн захиргааны байгууллага тухайн шашны байгууллагыг хуулийн этгээдийн  улсын бүртгэлд бүртгэнэ. 

4.Шашны байгууллагын үйл ажиллагаа нь аймаг, нийслэлийн иргэдийн Төлөөлөгчдийн Хурлын зөвшөөрөл олгосон шийдвэр батлагдаж, холбогдох байгууллагад бүртгүүлж, гэрчилгээ авснаар эхэлнэ.
5.Сүм хийд дүрэмтэй байх бөгөөд дүрэмд доор дурдсан зүйлийг тусгана: 


1/сүм, хийдийн нэр, оршин байгаа газар, шашны аль төрөл болох, хаяг;

2/зорилго, зорилт, үйл ажиллагааны үндсэн хэлбэр, хамрах хүрээ; 


3/байгуулах, татан буулгах журам;


4/байгууллагын бүтэц, удирдлагын бүрэлдэхүүн, эрх хэмжээний талаар; 


5/байгууллагын мөнгөн хөрөнгө бусад эд хөрөнгийн эх үүсвэрийн талаар; 


6/дүрэмд нэмэлт, өөрчлөлт оруулах талаар; 


7/татан буугдсан тохиолдолд эд хөрөнгийг захиран зарцуулах журмын талаар;


8/тухайн шашны байгууллагын онцлог үйл ажиллагаатай холбогдсон бусад мэдээлэл.” 
6.Шашны шинээр байгууллага байгуулах, зөвшөөрөл олгох, зөвшөөрлийн хугацаа сунгуулахаар ирүүлсэн хүсэлтийг хүлээн авсан өдрөөс хойш 30 хоногт багтаан энэ хуулийн 9 дүгээр зүйлийн 2 дахь хэсэгт заасан байгууллага шийдвэрлэнэ. Шаардлагатай тохиолдолд уг хугацааг 30 хүртэл хоногоор нэмж сунгаж болно. Хугацаа сунгасан тохиолдолд хүсэлт гаргагчид энэ тухай заавал мэдэгдэнэ.
7.Аймаг, нийслэлийн иргэдийн Төлөөлөгчдийн Хурлын Тэргүүлэгчид нь шашны байгууллагад зөвшөөрөл олгох, зөвшөөрлийн хугацааг сунгахдаа тухайн нутаг дэвсгэрийн баг, хорооны иргэдийн Нийтийн Хурлын шийдвэр, сум, дүүргийн иргэдийн Төлөөлөгчдийн Хурлын Тэргүүлэгчдийн санал, дүгнэлт, Шашны асуудал эрхэлсэн зөвлөлийн саналыг үндэслэнэ. 

8.Аймаг, нийслэлийн иргэдийн Төлөөлөгчдийн Хурлын Тэргүүлэгчид нь шинээр байгуулагдаж байгаа шашны байгууллагад 1 жилийн хугацаатай, хууль, тогтоомжийн дагуу үйл ажиллагаагаа явуулж байгаа, 5-аас дээш жил ажилласан шашны байгууллагын ажиллах эрхийг 3-5 жил хүртэл хугацаагаар сунгаж болно. 
3 дугаар зүйл.Төр, сүм хийдийн харилцааны тухай хуулийн 13 дугаар зүйлийн 2 дахь хэсгийн “1000-20000” гэснийг “нэг сарын хөдөлмөрийн хөлсний доод хэмжээг тав дахин нэмэгдүүлсэнтэй тэнцэх хэмжээний төгрөгөөр,” гэж “50000-150000” гэснийг “нэг сарын хөдөлмөрийн хөлсний доод хэмжээг арван тав дахин нэмэгдүүлсэнтэй тэнцэх хэмжээний” гэж, мөн зүйлийн 3 дахь хэсгийн “10000-30000” гэснийг “нэг сарын хөдөлмөрийн хөлсний доод хэмжээтэй тэнцэх хэмжээний төгрөгөөр, “15000-40000” гэснийг “нэг сарын хөдөлмөрийн хөлсний доод хэмжээг тав дахин нэмэгдүүлсэнтэй тэнцэх хэмжээний төгрөгөөр,” гэж “50000-200000” гэснийг “нэг сарын хөдөлмөрийн хөлсний доод хэмжээг арав дахин нэмэгдүүлсэнтэй тэнцэх хэмжээний төгрөгөөр,” гэж тус тус өөрчилсүгэй.                                           

                                          Гарын үсэг 

